
 

Bonvenon!
Kara kamaradino, kara kamarado,
Ni tre ĝojas, ke vi aliĝis al Sennacieca Asocio Tutmonda (SAT) kaj bon-

venigas vin. En ĉi tiu broŝureto troviĝas klarigoj pri la strukturo kaj la celoj
de la asocio. Per ĝi, vi espereble baldaŭ havos superrigardon pri la asocio
kaj tuj povos agadi kiel SAT-ano.

Kio estas SAT?

SAT estas la plej grava tutmonda organizo de laboristaj esperantistoj. Ĝi
estas kleriga asocio, kiu celas faciligi la translingvajn kaj transnaciajn ri-
latojn inter tiuj homoj, kiuj luktas por mondo sen klasa nek alitipa eks-
pluatado.

SAT grupigas homojn ĝenerale kun maldekstraj opinioj, el ĉiuj ideo-
logiaj tendencoj, kiuj trovas en komuna agado sian unuon. Krome, SAT
estas — laŭ nomo, strukturo kaj funkciado — sennacieca, tio signifas:

• tute ne estas priatentata la nacieco de la membroj;
• homoj rekte aliĝas individue, kaj ne tra alia (nacia) organizo, kiel
ekzemple landa asocio;

• la asocio ne havas naciajn filiojn; ĝi tamen kunlaboras je lingvo-
regiona nivelo kun la t.n. Laboristaj Esperanto-Asocioj (LEA-oj),
kiuj informas pri Esperanto, zorgas pri ĝia instruado sur diversaj
lingvoteritorioj kaj varbas al SAT.

Kiel funkcias SAT?

Plenum-Komitato
SAT funkcias laŭ desuba demokratio. Tio signifas, ke ĉiuj gravaj deci-
doj estas faritaj de la anoj mem, per referendumo. Tamen, ne eblas kun-
voki ĉiujn anojn por pritrakti ĉiun problemon. Pro tio ekzistas Plenum-
Komitato (PK), kies celo estas zorgi pri ĉiutagaj aferoj, kiuj estas prizor-
gendaj, por ke la asocio leĝe kaj reale funkciu. La PK konsistas el 6–8
SAT-anoj, komisiataj de la anaro por 3 jaroj. La PK-anoj elektas inter si
prezidanton de la PK. SAT ankaŭ havas Ĝeneralan Sekretarion, kiu kun-
labore kun la PK pritraktas la ĉiutagajn farendajn taskojn.

Ĝenerala Konsilantaro
La Ĝenerala Konsilantaro (ĜK-aro) konsistas el reprezentantoj de ĉiu
SAT-rondo, de ĉiu fako, de ĉiu Laborista Esperanto-Asocio kaj de lamem-
braro el la urbo, kie sidas la PK. La Konflikt-Komisiono (vd. poste) estas

ankaŭ parto de la ĜK-aro. La ĜK-aro helpas, konsilas kaj informas la
PK-on kaj kontrolas, ĉu la PK laŭstatute kaj honeste agas.

Konflikt-Komisiono

La Konflikt-Komisiono (KK) konsistas el tri membroj. Ĝia tasko estas
solvi eventualajn konfliktojn inter membroj. Ĝi estas strukturo, kiu laŭ-
bezone povas proponi eksigon de membro.

SAT-perantoj
Ilia ĉefa tasko estas kolekti la kotizpagojn en la lando, pri kiuj ili zorgas.

Kongreso
La Kongreso ĉiujare okazas. Rajtas partopreni en ĝi SAT-anoj kaj ne-
SAT-anoj, kies lingvokonoj estas sufiĉaj por sin komprenigi. Kunuloj kaj
kunulinoj, infanoj ne scipovantaj Esperanton ankaŭ rajtas partopreni. La
rolo de la Kongreso estas raporti pri la pasinta jaro kaj projekti pri la ven-
onta. Kompreneble, la kongreso estas tre valora momento, ĉar ĝi ebligas
al SAT-anoj renkontiĝi, debati kaj plifortigi la homajn ligojn en la aso-
cio. Plie, ĝi ebligas al ne-SAT-anoj rekte malkovri la asocion, ties celojn,
etoson kaj projektojn.

Frakcioj
Kvankam SAT ne estas partipolitika, tamen en ĝi agadas komunistoj,
liberecanoj, socialistoj, ktp. Tiuj kamaradoj, kiuj volas utiligi la SAT-
aparaton por la intereso de sia propra tendenco povas tion fari kadre
de frakcio. La celo de frakcioj ne estas „komunistigi“, „liberecanigi“ aŭ
„socialistigi“ la Asocion, sed ja ebligi fortikan interrilaton inter samten-
dencanoj, por ke ili kiel eble plej efike antaŭenigu la alprenon kaj utiligon
de Esperanto en siaj propraj politikaj medioj.

Fakoj
SAT-anoj, kiuj volas grupiĝi por kunlabori pri difinita temo, povas tion
fari kadre de fako. Fako estas organo de SAT, funkcianta do interne de
SAT, precipe en rekta kunlaboro kun la PK, la ĜK-aro kaj la Kongreso.
En 2013, ekzistas du aktivaj fakoj en SAT: la Eldona Fako Kooperativa,
kiu zorgas pri eldono de kleriga materialo, kaj Por-Esperanta Fako, kiu
i. a. informas pri Esperanto kaj varbas por SAT en regionoj kaj medioj
ekster la atingopovo de la LEA-oj. Iam la fakoj estis plinombraj: ekzistis
Fervoja, Pedagogia, Kooperativa, Junulara, Studenta, Sporta fakoj. Revi-
vigo de tiuj malaperintaj fakoj, fare de agademuloj, estus kompreneble
subtenata.

LEA-Komitato
La LEA-Komitato estas komitato de SAT, kies celo estas la propagando
por Esperanto sur la monda skalo.

Disvastigo de informoj en kaj ekster SAT
La revuoj. SAT nuntempe eldonas du revuojn: Sennaciulo kaj Sennaci-
eca Revuo. Sennaciulo estas dumonata revuo. Ĝi enhavas tekstojn, plej-
ofte verkitajn de SAT-anoj, kiuj temas i. a. pri laboristaj luktoj, bataladoj
por homaj rajtoj kaj paco.

Sennacieca Revuo estas pli altnivela revuo, kiu aperas unufoje jare
kaj proponas artikolojn multe pli ampleksajn kaj pli profunde pritraktas
temojn, kiuj respondas la celojn de SAT.

La adresaro. Ĉiu SAT-ano ricevas ĉiun duan jaron la adresaron de la
anoj de la asocio, kio ebligas havi rilatojn, interŝanĝojn, kontaktojn, pre-
pari projektojn kaj vojaĝojn kun aliaj membroj, kies interesoj, aktivado
kaj gustoj akordiĝas. Ne hezitu ĝin pliriĉigi kaj ĝisdatigi per sendo de in-
formoj pri vi: adresoj, ŝatokupoj, preferataj temoj, ktp. De tiaj informoj
dependas ĝiaj utilo kaj kvalito.

SAT-diskuto. SAT-diskuto estas reta dissendolisto, en kiu rajtas parto-
preni ĉiu SAT-ano.

Kiel partopreni kaj agadi en SAT?

Revuoj
Kontribui al ties revuoj Sennaciulo kaj Sennacieca Revuo, ekzemple per
verkado aŭ esperantigo de artikoloj (interalie pri la lokaj viv- kaj labor-
kondiĉoj, la sindikataj movadoj, ktp), sendado de fotoj, bildoj, grafikaĵoj,
artaĵoj, poemoj, ktp. Al sennaciulo.redaktejo@gmail.com elektro-
nike sendu kontribuojn.

Helpi novajn aŭ nememfidajn gekamaradojn verki artikolojn. Alia
eblo estas partopreni en la redaktoskipo, i.a. per kontrollegado de la ape-
rotaj artikoloj kaj enpaĝigo. Legi, reagi, komenti, kritiki.

Retejo
Kontribui al la retejo de SAT (www.satesperanto.org), i. a. al ties kul-
tura subretejo „SAT-Kulturo“. Prizorgi kaj provizi la anglan retejon pri
SAT.

Disvastigo de Esperanto kaj SAT
Partopreni en la Por-Esperanta fako, i. a. per verkado kaj enpaĝigo de in-
forma materialo pri SAT kaj Esperanto, tradukota nacilingven, sed kun
sama aspekto por kiel eble plej malmultigi kaj partigi la laboron. Es-
plori pri modernaj pedagogioj kaj metodoj por instrui kaj lerni Esper-
anton. Verki modernan SAT-ecan memlernolibron pri Esperanto. Util-
igi la dokument-filmon „Esperanto“ eldonitan de la EFK por prezenti Es-
peranton kaj SAT-on. Prezenti SAT-on dumEsperanto-aranĝoj (UK, IJK,
SES, ktp) kaj dum politikaj aranĝoj naciaj kaj internaciaj. Krei novajn,
allogajn emblemon kaj glumarkojn. Verki por-infanan literaturon bonk-
valitan, kiu spegulas la ideojn de SAT.

Evoluigo de la asocio
Jam de preskaŭ unu jarcento ekzistas SAT. Kvankam la nuntempaj celoj
de la Asocio estas la samaj, tamen de tiam la mondo multe ŝanĝiĝis, kaj
kun ĝi la perspektivoj pri emancipiĝo de la ekspluatatoj. Ankaŭ la Asocio
devus iel ŝanĝiĝi, cele al pli efika agado kaj pli demokratia funkcimaniero.
Proponoj pri evoluigo de la asocio tiucele estas bonvenaj!

Historio de SAT
Kvankam jam aperis du broŝuroj pri la historio de SAT, tamen plu man-
kas informoj pri ĝi. Esploroj pri la pasinteco de la Asocio, i. a. per tra-
serĉado en la arkivoj kaj intervjuadoj de la malnovaj SAT-anoj, povus
plibonigi nian konon.

Funkciado de la Asocio
Partopreni en la diversaj instancoj de SAT, i. a. en la PK. Helpi en la ad-
ministraj taskoj. Iĝi SAT-peranto. Vigligi interrilatojn inter SAT kaj la
LEA-oj. Kompletigi siajn proprajn datumojn en la SAT-Adresaro, cele al
plej efika komunikado inter SAT-anoj.

Legindaj libroj pri SAT

Eŭgeno Lanti, For la neŭtralismon!, SAT-broŝurservo
Eŭgeno Lanti, La laborista esperantismo, SAT-broŝurservo
V. Elsudo, Eŭgeno Lanti, Du klasikaĵoj pri sennaciismo, SAT-EFK, 2013
Historio de SAT (1921-1953), SAT-EFK, bitlibre havebla ĉe la EFK-retejo

